
OʻZBEKISTONDA QISHLOQ XOʻJALIGI 
RISKLARINI SUGʻURTALASHNING 

AFZALLIKLARI
Mamadjanov Shuxrat Jalolidinovich

NamDTU “Buxgalteriya hisobi” kafedrasi katta oʻqituvchisi, PhD
Email: mamajanov_shuxrat64@gmail.com

Annotatsiya. Maqolada qishloq xoʻjaligi sohasida risklarni sugʻurtalash tizimining ahamiyati, uni joriy etishning huquqiy 
va iqtisodiy asoslari hamda amaliy mexanizmlari atroflicha tahlil etilgan. Sugʻurta instituti qishloq xoʻjaligidagi ishlab 
chiqarish jarayonlariga taʼsir etuvchi tabiiy, iqtisodiy va ijtimoiy omillar bilan bogʻliq risklarni kamaytirishning samarali 
vositasi sifatida qaraladi. Shuningdek, Oʻzbekistonda qishloq xoʻjaligi sugʻurtasi tizimini takomillashtirish yoʻnalishlari, 
davlat qoʻllab-quvvatlash choralari va zamonaviy xalqaro tajribalarni joriy etish imkoniyatlari yoritib berilgan. Tahlil 
natijalariga koʻra, sugʻurta mexanizmlarining samarali faoliyati qishloq xoʻjaligi subyektlarining moliyaviy barqarorligini 
taʼminlash hamda oziq-ovqat xavfsizligini mustahkamlashda muhim omil hisoblanadi.

Kalit so‘zlar: tabiiy hodisalar, mulkiy manfaatlar, texnogen ofatlar, sugʻurta tariflari, sugʻurta qoplamasi.

Abstract. This article provides an in-depth analysis of the importance of the agricultural risk insurance system, its legal 
and economic foundations, and its practical implementation mechanisms. The insurance institution is viewed as an 
effective tool for mitigating risks arising from natural, economic, and social factors that affect agricultural production 
processes. Furthermore, the study explores the directions for improving the agricultural insurance system in Uzbekistan, 
measures of state support, and opportunities for integrating modern international practices. The findings indicate that the 
effective functioning of insurance mechanisms plays a crucial role in ensuring the financial stability of agricultural entities 
and strengthening food security.

Keywords: natural events, property interests, man-made disasters, insurance rates, insurance coverage.

Аннотация. В статье проведён всесторонний анализ значения системы страхования сельскохозяйственных 
рисков, её правовых и экономических основ, а также практических механизмов реализации. Институт страхования 
рассматривается как эффективный инструмент снижения рисков, возникающих под воздействием природных, 
экономических и социальных факторов, влияющих на процессы сельскохозяйственного производства. Кроме 
того, раскрыты направления совершенствования системы страхования сельского хозяйства в Узбекистане, меры 
государственной поддержки и возможности внедрения современных международных практик. Результаты анализа 
показывают, что эффективное функционирование страховых механизмов играет ключевую роль в обеспечении 
финансовой устойчивости субъектов аграрного сектора и укреплении продовольственной безопасности страны.

Ключевые слова: стихийные бедствия, имущественные интересы, техногенные катастрофы, страховые тарифы, 
страховое покрытие.

K I R I S H
Maʼlumki, respublikamiz geografik jihatdan togʻ tizimlari, yirik choʻllar, yaylovlar va qir-adirlarni oʻz ichiga 

olgan mintaqa boʻlib, iqlimi keskin kontinental xarakterga ega. Kecha va kunduz hamda fasllar haroratining 
katta farqlanishi, yuqori quyosh radiatsiyasi va nisbatan past namlik bilan tavsiflanadi. Respublikamizning 
hududiy joylashuvi va iqlim sharoitlariga koʻra, ayrim hududlarda tabiiy ofatlar — zilzila, yer va tosh koʻchkilari, 
oʻpirilishlar, kuchli shamol, jala, doʻl, qor koʻchkisi, qurgʻoqchilik, sel, suv toshqinlari hamda tabiiy yongʻinlar 
kabi holatlar kuzatiladi.

Iqlim oʻzgarishlari roʻy berayotgan hozirgi davrda jahon miqyosida turli tabiiy hodisalar va ularning 
takrorlanishi bilan bogʻliq xavf-xatarlar davlatlar iqtisodiy oʻsishiga bevosita taʼsir koʻrsatmoqda. Bunday 
talofatlar oziq-ovqat xavfsizligi bilan bogʻliq muammolarni ham keltirib chiqarmoqda. Iqlim oʻzgarishi natijasida 
yuzaga kelayotgan tabiiy ofatlar va texnogen hodisalar xoʻjalik yurituvchi subyektlarning iqtisodiy faoliyatiga, 

mamlakatlar aholisining mol-mulkiga, shuningdek, agrosanoat majmui korxonalari faoliyatining izdan chiqishiga 
hamda moliyaviy tanazzulga olib kelmoqda.1

M A V Z U G A  O I D  A D A B I Y O T L A R  S H A R H I
Qishloq xoʻjaligida sugʻurta iqtisodiy beqarorlikni kamaytiruvchi va isteʼmolni silliqlashtiruvchi muhim 

instrument sifatida eʼtirof etiladi. Jonathan Morduch 1995-yildagi sugʻurta va daromadni silliqlashtirish 
mexanizmlari haqidagi tadqiqotlarida taʼkidlaganidek, xususiy va ijtimoiy sugʻurta vositalari kambagʻallik va 
riskka qarshi himoyani kuchaytiradi, shuningdek, oilalarning moliyaviy barqarorligini mustahkamlaydi. Bu 
umumiy tamoyillar Oʻzbekiston sharoitida ham dolzarbdir, chunki fermerlar iqlimiy va bozor tebranishlariga 
nisbatan yuqori darajada taʼsirchan.

Indeks asosidagi sugʻurta (index insurance) qishloq xoʻjaligi risklarini boshqarishda amaliy va nisbatan 
arzon yechim sifatida qaraladi. J. R. Skees 1999-yilda indeks sugʻurta modellari va ularning anʼanaviy 
individual baholashga nisbatan afzalliklarini tahlil qilgan; Peter Hazell esa 2005-yilda ob-havoga bogʻliq indeks 
mahsulotlari iqlim xavflarini kamaytirishda muhim vosita ekanini taʼkidlagan. Shu bilan birga, indeks sugʻurta 
bazis riskiga duch kelishi, taʼlim va ishonch masalalari esa foydalanuvchi talabiga bevosita taʼsir koʻrsatishi 
mumkinligi haqida koʻplab tadqiqotlar ogohlantiradi.

Empirik tadqiqotlar indeks sugʻurtaning mahalliy daromad va ijtimoiy natijalarga ijobiy taʼsir koʻrsatishini 
isbotlaydi. Christopher B. Barrett va uning hamkorlari (Chantarat va boshqalar) 2014-yil hamda keyingi yillardagi 
ishlarda indeks sugʻurta dasturlari kambagʻallikni kamaytirish, majburiy aktiv sotuvlarini oldini olish va uzoq 
muddatli farovonlikni oshirishda samarali vosita ekanini aniqlagan. Soʻnggi yillarda, xususan, 2024–2025-yillar 
davomida chop etilgan tadqiqotlarda indeks sugʻurtaning uzoq muddatli iqtisodiy samaradorligi va ijtimoiy taʼsir 
mexanizmlari yanada chuqur tahlil qilinmoqda. Bu natijalar Oʻzbekistonda mos instrumentlarni modellashtirish 
va pilot loyihalar orqali joriy etish zarurligini koʻrsatadi.

Oʻzbekiston uchun o‘tkazilgan maxsus tahlillar va amaliy hisobotlar sugʻurta bozorini mustahkamlash 
hamda indeks asosidagi yechimlarni sinovdan oʻtkazish tarafdorligini qoʻllab-quvvatlaydi. UNDPning 
Oʻzbekistondagi crop insurance tizimi boʻyicha tahlili hamda World Bankning mamlakat agrar sektori haqidagi 
hisobotlari sugʻurta tizimining mavjud zaif tomonlari va imkoniyatlarini aniqlaydi. Ular davlat-xususiy sheriklikni 
rivojlantirish, subsidiyalar tizimini kengaytirish hamda meteorologik kuzatuv stansiyalari va maʼlumot platformalari 
infratuzilmasini mustahkamlash zarurligini tavsiya etadi. KfW va boshqa moliyaviy hamkorlar tomonidan 
oʻtkazilgan texnik baholashlar esa mevachilik va sabzavotchilik tarmoqlarida sugʻurta instrumentlarini keng 
joriy etish imkoniyatlarini koʻrsatadi. Ushbu manbalar Oʻzbekistonda sugʻurta mexanizmlarini ishlab chiqishda 
amaliy yoʻnalishlarni belgilashda muhim metodik asos boʻlib xizmat qiladi.

Xulosa sifatida aytish mumkinki, qishloq xoʻjaligi risklarini sugʻurtalash quyidagi natijalarga erishishga xizmat 
qiladi: isteʼmol va daromadlarni silliqlashtirish, investitsiyalar uchun qulay muhit yaratish, davlat budjeti uchun 
tashqi zararni kamaytirish orqali makrobarqarorlikni mustahkamlash hamda xususiy moliyalashtirish oqimini 
jalb etish. Shu bilan birga, indeks sugʻurta va anʼanaviy mahsulotlarni birgalikda moslashtirish, bazis riskini 
kamaytirish uchun meteorologik va agronomik maʼlumotlar infratuzilmasini kuchaytirish, shuningdek, huquqiy-
normativ mexanizmlarni takomillashtirish zarur. Oʻzbekiston sharoiti uchun amaliy tavsiya — segmentga mos 
pilot dasturlarni joriy etish, ularning samaradorligini qattiq monitoring asosida baholab, bosqichma-bosqich 
kengaytirishdan iboratdir.

T A D Q I Q O T  M E T O D O L O G I YA S I
Tadqiqot metodologiyasi sifatida tizimli tahlil, qiyosiy tahlil va empirik yondashuvlardan foydalanildi. 

Maʼlumotlar Oʻzbekiston Respublikasi Statistik qoʻmitasi, Jahon banki va UNDPning rasmiy hisobotlaridan 
hamda mavjud ilmiy nashrlardan olindi. Olingan maʼlumotlar korrelyatsion va tendensiya tahlillari orqali qayta 
ishlanib, amaliy xulosalar shakllantirildi.

T A H L I L  V A  N A T I J A L A R
Qishloq xoʻjaligi tarmogʻi iqtisodiyotning boshqa tarmoqlaridan oʻzining koʻplab jihatlari bilan farqlanadi. 

Respublikamizda qishloq xoʻjaligi ishlab chiqaruvchilariga tabiiy va texnogen ofatlar, yongʻinlar, oʻsimliklar 
kasalliklari, yovvoyi hayvonlar yoki uchinchi shaxslar tomonidan yetkaziladigan zararlar kabi risklardan 
sugʻurtalash imkonini beruvchi qonun qabul qilingan. Mazkur hujjatga koʻra, qishloq xoʻjaligi ishlab chiqaruvchilari 
tabiiy va texnogen ofatlar, yongʻin, oʻsimliklar va hayvonlarning zararkunandalar hamda kasalliklardan 

1	 Yadgarov A.A. Rivojlangan mamlakatlarda agrar tarmoqni sugʻurtalash holati va sohada erishilgan tajribalar. “Iqtisodiyotni barqaror 
rivojlantirishda sugʻurtaning roli: tendensiyalar, muammolar va yechimlar” mavzusida xalqaro ilmiy-amaliy konferensiya, Toshkent, 
2023 yil 16 noyabr.

zararlanishi, yovvoyi hayvonlar tomonidan ekinlarning payhon qilinishi yoki qishloq xoʻjaligi hayvonlariga 
zarar yetkazilishi, uchinchi shaxslarning qasddan noqonuniy harakatlari kabi xavflarni qoplaydigan sugʻurta 
shartnomalarini tuzish amaliyotiga ega.

Qishloq xoʻjaligi vazirligi qishloq xoʻjaligi risklarini sugʻurtalashni muvofiqlashtiruvchi davlat organi 
hisoblanadi. Sugʻurtalash jarayonini boshqarish, ishlab chiqaruvchilarni xavf-xatarlardan himoya qilish va 
zararni qoplash uchun sugʻurtalovchi vazifasini bajaruvchi Qishloq xoʻjaligi sugʻurtasi notijorat jamgʻarmasi 
tashkil etilgan.

Qishloq xoʻjaligi mahsulotlarini ishlab chiqaruvchilar tomonidan yetishtiriladigan mahsulotlarning yoʻqotilishi 
xavfi, ekinlarga va qishloq xoʻjaligi hayvonlariga, shuningdek issiqxonalarga va ularda yetishtiriladigan 
mahsulotlarga zarar yetkazilishi bilan bogʻliq boʻlgan mulkiy manfaatlar mazkur qishloq xoʻjaligi sugʻurtasining 
obyektlari hisoblanadi. Sugʻurta mukofotining miqdori qishloq xoʻjaligi ekinlari va hayvonlarning har bir turi 
uchun belgilanadi. U oʻsimliklar va hayvonlarning oʻziga xos xususiyatlari, ular bilan bogʻliq xavflar hamda 
mintaqalarning tabiiy-iqlim sharoitlariga bevosita bogʻliq boʻladi.

Respublikamiz hududining katta qismi iqlim oʻzgarishining sezilarli taʼsiri doirasida joylashgan. Iqlim 
oʻzgarishi va uning oqibatlari ayrim hollarda ijtimoiy-iqtisodiy rivojlanishga, odamlarning turmush tarziga, 
sogʻligʻiga hamda iqtisodiy obyektlarning barqaror faoliyat yuritishiga salbiy taʼsir koʻrsatmoqda.

Soʻnggi yillarda iqlim oʻzgarishi oqibatida respublika hududida tabiiy ofatlar soni sezilarli darajada ortdi. 
Ular orasida kuchli shamollar, suv toshqinlari, yongʻinlar va qor koʻchkilari salmoqli ulushni tashkil etmoqda. 
Global iqlim oʻzgarishi bilan bogʻliq vaziyat sababli respublikamizda iqlim oʻzgarishiga moslashuv choralarini 
koʻrish, tabiiy ofatlar bilan bogʻliq yoʻqotishlarning oldini olish va ularni kamaytirish dolzarb masalaga aylanib 
bormoqda [1].

Yuqoridagi salbiy holatlardan yetkazilgan zararlarni qoplashning muhim yoʻnalishlaridan biri sifatida 
tabiiy ofatlarni sugʻurtalash tadbirlarini keltirish mumkin. Ushbu yoʻnalishdagi risklarni sugʻurtalash boʻyicha 
hozirda respublikamiz sugʻurta bozorida “Oʻzagrosugʻurta” va “Agroinvest” sugʻurta kompaniyalari faoliyat 
koʻrsatmoqda. Bugungi kunda sugʻurta kompaniyalarining mijozlarga tabiiy risklardan himoya qilish boʻyicha 
xizmat koʻrsatishdagi roli ortib bormoqda. Biroq amaliyotga nazar tashlansa, qishloq xoʻjaligidagi ekinlarning 
sugʻurtalash koʻrsatkichlari juda kam ulushni tashkil etadi [2].

Ekinlarni sugʻurtalash amaliyotida sugʻurta qoplamasini asoslab berish va toʻlab berish uchun uzoq 
muddatli tekshiruvlar talab etiladi. Sugʻurta qoplamalarini olish uchun fermer xoʻjaliklari Qishloq xoʻjaligi vazirligi 
tomonidan belgilangan agronomik va agrotexnik tavsiyalarga qatʼiy amal qilishi shart. Sugʻurta tariflari har bir 
mintaqa va hosil turi boʻyicha farq qiladi, bu esa fermer xoʻjaliklarida tushunishda maʼlum qiyinchiliklar tugʻdiradi.

Mazkur holat sugʻurtalash mexanizmlarining takomillashtirilishini va jarayonlarning ochiqligini oshirish 
zaruratini ko‘rsatadi. Fermer xo‘jaliklari faoliyatida tabiiy omillarga bog‘liq risklar mavjud bo‘lsa-da, bu omillarni 
samarali boshqarish orqali qishloq xo‘jaligi ishlab chiqarishini barqaror va investitsiyalar uchun jozibador 
yo‘nalishga aylantirish imkoniyati mavjud. Shu maqsadda bank muassasalari tomonidan ekinlarni sug‘urtalash 
mexanizmlarini kredit xavfsizligini mustahkamlovchi kafolat sifatida joriy etish amaliyoti yanada kengaymoqda. 
Bu esa, o‘z navbatida, fermer xo‘jaliklariga kredit resurslaridan foydalanish imkoniyatlarini kengaytiruvchi, 
kafolatlangan sug‘urta himoyasiga asoslangan barqaror moliyaviy tizimni shakllantirish istiqbolini ochadi.

Ekinlar holatini tizimli ravishda monitoring qilish, hosil yetishmovchiligi xavfi paydo boʻlganda kreditlashni 
toʻxtatish imkonini beradi. Shu orqali davlat qishloq xoʻjaligi ishlab chiqarishiga yoʻnaltirilgan mablagʻlarning 
samaradorligini taʼminlashi mumkin.

Oʻzbekiston qishloq xoʻjaligida paxta va bugʻdoy eng muhim ekinlar boʻlib, jami haydaladigan yerlarning 
50–60 foizgacha qismini qamrab oladi. Shu bois ushbu ekinlar respublikamiz sugʻurta amaliyotida boshqa 
ekinlarga nisbatan koʻproq sugʻurta qilinadi [3]. Shimoliy hududlarda paxtaning atigi 3 foizi sugʻurtalangan 
boʻlsa, markaziy hududlarda bu ulush mavjud paxta maydonlarining 60 foizdan ortigʻini tashkil etadi. Bugʻdoyda 
ham shunga oʻxshash holat kuzatiladi. Oʻzbekistonda qishloq xoʻjaligi sohasida tabiiy ofatlar xavfini kamaytirish 
tizimi tahliliga koʻra, markaziy hududlarda sugʻurtalangan maydonlar 30 foizdan ortiq, shimolda esa atigi 2 foiz 
atrofidadir.2

Respublikamiz boʻylab bugʻdoy mahsulotini ishlab chiqarish davlat miqyosida strategik ahamiyatga ega, 
biroq uni sugʻurtalash masalasi ayrim hududlarda past darajada qolmoqda. Chorvachilik bilan shugʻullanuvchi 
uy xoʻjaliklari va tadbirkorlik subyektlarida saqlanadigan chorva mollari sugʻurtasi tartibi toʻgʻrisidagi nizom 
hukumat qarori bilan tasdiqlangan boʻlib, unga koʻra, bunday sugʻurta ixtiyoriy hisoblanadi. Mamlakatda chorva 
mollarini sugʻurtalash faoliyati sust rivojlangan, faqat ayrim qorakoʻlchilik va qoʻychilik xoʻjaliklarida tabiiy 
xavf-xatarlardan, jumladan yaylovlarda qurgʻoqchilik tufayli koʻriladigan zararlardan sugʻurtalash amaliyotlari 
mavjud.

2	 Oʻzbekistonda qishloq xoʻjaligi sohasida tabiiy ofatlar xavfini kamaytirish tizimining batafsil tahlili. Birlashgan Millatlar Tashkilotining 
Oziq-ovqat va Qishloq xoʻjaligi tashkiloti Budapesht, 2023

Ayni paytda mamlakat boʻylab katta hajmda intensiv bogʻlar tashkil etilmoqda. Shu bois yaratilayotgan 
bogʻlarni sugʻurtalash masalasi ham dolzarb ahamiyat kasb etadi. Qishloq xoʻjaligida tovar ishlab 
chiqaruvchilarning mol-mulkini va yetishtirayotgan mahsulotlarini sugʻurtalash katta iqtisodiy ahamiyatga ega. 
Chunki sugʻurta orqali turli shakldagi tabiiy ofatlardan koʻriladigan zararlarni qoplash kafolati yaratiladi.

Agrosugʻurta segmentida bogʻlar va uzumzorlarni sugʻurtalashning turli uslublari taklif etiladi. Ular orasida 
eng ommaboplari quyidagilardir:

— qishloq xoʻjalik mahsulotlari yetishtiruvchilarining bogʻlardan kam hosil olishi natijasida yuzaga keladigan 
moliyaviy zararlarini sugʻurtalash;

— qishloq xoʻjalik mahsulotlari yetishtiruvchilarining uzumzorlari hosilini doʻl urishi oqibatida hosil 
kamayishidan kelib chiqadigan moliyaviy zararlarini sugʻurtalash;

— daraxtlar, toklar va ularning koʻchatlarini tabiiy ofatlar natijasida zararlanishi yoki nobud boʻlishidan 
sugʻurtalash.

Yuqoridagi masalalarni samarali hal etish uchun, bizningcha, qishloq xoʻjaligida eng xavfli tabiiy risklarni 
aniqlashda zarur boʻladigan sugʻurta tariflarini qayta koʻrib chiqish hamda qishloq xoʻjaligi korxonalari tomonidan 
toʻlanadigan sugʻurta mukofotlarini davlat tomonidan subsidiyalash mexanizmini yaratish zarur [4].

Respublikamiz agrar sohasidagi sugʻurta bozorini yangi xorijiy ishtirokchilar uchun ochiqligini taʼminlash, 
qishloq xoʻjaligidagi sugʻurta tariflarini bozor talablari asosida qayta koʻrib chiqish, davlat sugʻurta kompaniyalarini 
xususiylashtirish hamda sugʻurta bozorida raqobat muhitini jadallashtirish — qishloq xoʻjaligini sugʻurtalashda 
talabga asoslangan va mijozlarga yoʻnaltirilgan yondashuvlarni shakllantirishda muhim omil boʻladi.

X U L O S A  V A  T A K L I F L A R
Oʻzbekiston qishloq xoʻjaligi sektori tabiiy, iqtisodiy va ijtimoiy omillar taʼsirida yuqori darajadagi risklarga 

duch kelmoqda, bu esa sugʻurta tizimini takomillashtirish zaruratini yanada kuchaytiradi. Soʻnggi yillarda 
iqlim oʻzgarishi oqibatida sodir boʻlayotgan tabiiy ofatlar — kuchli shamollar, suv toshqinlari, qurgʻoqchilik, 
qor koʻchkilari va yongʻinlar — qishloq xoʻjaligida ishlab chiqarish barqarorligini taʼminlash uchun yangi 
yondashuvlarni talab etmoqda. Bunday sharoitda qishloq xoʻjaligi risklarini sugʻurtalash tizimi tabiiy xavf-
xatarlardan koʻriladigan moliyaviy yoʻqotishlarni kamaytirishning eng samarali iqtisodiy vositalaridan biri sifatida 
namoyon boʻlmoqda.

O‘tkazilgan tahlillar sug‘urta tizimini yanada takomillashtirish va fermer xo‘jaliklari uchun qulay shart-
sharoitlar yaratish zaruratini ko‘rsatmoqda. Mintaqalar bo‘yicha sug‘urta tariflarini bosqichma-bosqich 
muvozanatlashtirish, sug‘urta qoplamalarini to‘lash jarayonlarini raqamlashtirish hamda agrotexnik talablarni 
moslashuvchan tarzda optimallashtirish orqali tizim samaradorligini oshirish mumkin. Shu bilan birga, axborot 
shaffofligini ta’minlash va ochiq ma’lumotlar platformalarini joriy etish fermerlarning sug‘urtaga bo‘lgan 
ishonchini kuchaytiradi. Banklar tomonidan kredit ajratishda sug‘urta kafolatini integratsiyalashgan moliyaviy 
mexanizm sifatida qo‘llash esa qishloq xo‘jaligi subyektlari uchun moliyaviy barqarorlik va resurslardan oqilona 
foydalanish imkonini kengaytiradi.

